
Dibortzioa: oraingoan... bai 

Begoña Muruaga          (itzultzailea) 

Orain dela hogeita bost bat urte hasi zen mugimendu feminista dibortzioaz eztabaidatzen. Sakona izan zen eztabaida, zeren eta orduko zenbait feminista, orain gezurra badirudi ere, dibortzioaren aurka baitzegoen. Baina haien kritikak ez zuen zerikusirik eskuineko zenbait alderdiren jarrera atzerakoiarekin, baizik eta sistemaren muineraino zihoan: familia patriarkatuaren zutabeetako bat zen; beraz, berdintasuna lortzeko, familiaren aurka aritu beharra zegoen, eta dibortzioak indartu egiten zuen. Garai hartan ezinezkoa zen imajinatzea gaur egungo familiaren bilakaera, eta are gutxiago homosexualek ere familia osatu nahi izatea. 

Mugimendu feministaren gehiengoa, hala ere, ez zen iritzi horretakoa, eta, azkenean, dibortzio-lege baten aurreproiektua aurkeztu zen. Garbi ageri zen proposatzen zen legearen filosofia nagusia: errudunik gabeko dibortzioa. Horrek esan nahi zuen ez zela arrazoirik argudiatu behar ez banatzeko ez eta dibortziatzeko ere. Aurreproiektu hartan, bestalde, dibortzioa zuzenean eskatzeko aukera jasotzen zen, aldez aurretik banandu beharrik izan gabe. Baina 1981ean onartu zen dibortzio-legeak ez zuen zerikusirik mugimendu feministaren proposamen harekin.Gerra zibilak 50 urteko atzerapausoa ekarri zuen zenbait legeri zegokionez, baina sekula ez dugu jakingo zenbat urteko atzerapausoa ekarri zion gizarteari. Adituek diotenez, Espainian 1932an onartu zen dibortzio-legea Europako aurrerakoiena zen, bikotearen borondatea jasotzen zuelako dibortziatzeko arrazoitzat. Ordura arteko guztietan, arrazoitu egin behar zen dibortzioa. Adulterioa, bigamia, senarrak emaztea edo seme-alabak prostituziora behartzea, bikotea abandonatzea, kartzela-zigorra eta abar argudiatu beharra zegoen. Benetako berrikuntza, eta ia-ia iraultza, artikulu horretan zegoen: dibortzioa senar-emazteek adostuta eska zitekeen. Europako herri gehienetan 70eko hamarkadan jaso zen legean bien borondatea. Errepublika garaiko lege hura, bada, Europako aurrerakoienetakoa zen, baina ez zen halakorik 50 urte beranduago. Antza denez, hemengo jendea ez zegoen prestatuta inguruko herrien pareko legerik onartzeko. Egia da ezen, 1981ean, dibortzio-legea onartu zenean, eskuineko alderdi bat zegoela gobernuan; egia da herri honetako ezkertiar asko hilda zegoela, edo exiliatuta; egia da, era berean, diktadura luze batetik atera berriak ginela eta elizak izugarrizko boterea zuela, baina ulertezina da PSOEk, gobernuan egon zen 14 urteetan, inolako aldaketarik proposatu ez izana. Are gehiago, gobernu haietan emakume feministak egon zirela kontuan hartzen badugu. Beraz, badirudi iritsi dela mugimendu feministak orain dela ia hogeita bost urte proposatu zuena onartzeko garaia. Ez dakit zer gertatu den: gaur egungo gizartea ordukoa baino helduagoa den, demokrazia sendotuagoa dagoen edo politikoek ikasi duten jendearen nahia biltzen. Dena dela, ongi etorria dibortzio-lege hau.Lehenengo eta behin, lege honekin nahikoa izango da, ezkonduta ez jarraitzeko, bikotekide baten borondatea. Bestalde, banaketa ez da beharrezkoa izango dibortzioaren pauso gisa. Azken aldaketa horrek erraztu egingo ditu prozedurak, eta, horren ondorioz, bikoteek, gutxiago sufritzeaz gain, gutxiago ordainduko dute.Baina legeak badakar beste berrikuntza bat ere: zaintza partekatua, hau da, gurasoei aukera emango zaie seme-alaben zaintza bien artean partekatzeko. Kalean dabilena entzunez gero, gehiengoa ados dago lege-proiektu berriarekin, eta jendeari, oro har, oso ondo iruditzen zaio zaintza partekatuarena. Badakit, hala ere, zenbait elkarte feministak kritikatu egin dutela atal hori. Baina, hitz egin dezagun argi: zenbat talde agertu dira zaintza partekatuaren aurka? Eta ehuneko zenbat dira mugimendu feministaren barruan? Honezkero mundu guztiak daki hedabideetan agertzen den guztia ez dela egia, edo, behintzat, ez dela egia osoa, eta horrek, sarritan, desitxuratu egiten duela errealitatea. Gainera, gai honetan, beste askotan bezala, ez du arrazoi handiagorik altuen hitz egiten duenak. Baina hedabideek, askotan, zarata ateratzen dutenengana jotzen dute, informazioa beste inorekin kontrastatu gabe. Uste dut berdintasunaren alde dagoen orok begi onez ikusi duela legearen berrikuntza hau, zeren eta mugimendu feministaren ametsa beti izan baita emakumeen eta gizonen artean banatzea ardura guztiak, arlo publikokoak zein pribatukoak. Bestalde, zaintza partekatua adostutako dibortzioen ondorioz lortuko da, eta, dudarik gabe, adostasunik gabeko dibortzioak baino hobeak dira adostutakoak. Bestalde, bada garaia gizonezkoak ere arduratzeko seme-alaben zaintzaz eta heziketaz. Egoera ideala gurasoak ados jartzea da, bai banatzerakoan, bai seme-alaben ardura partekatzerakoan. Gainera, ez dut sinesten gizonezkoak ez daudenik prestatuta beren seme-alaben zaintzaz arduratzeko, eta esan dezagun ozen: umeak ez dira amarenak, bienak baizik, eta dibortzioak bikotearen arteko lotura hausten badu ere, gurasoek ez diote sekula uzten guraso izateari; beraz, egun batean hartu zuten (edo hartu ez zuten) erabakiari heriotzaraino egin behar diote aurre. Gainera, lege honek ez du inor behartuko nahi ez duena egitera. Tratu txarrak, erasoak eta horrelakoak gertatzen diren kasuan, epaileak erabaki beharko du. Garbi dago lege-aldaketak ez dituela eragingo jarrera-aldaketak, baina lege batek erraztu egin dezake arazoaren konponbidea, edo zaildu. Eman diezaiogun, beraz, konfiantza-botoa lege honi, berandu badator ere, gauzak hobeto bideratzeko borondate sendoa duelako. 
